
                                                                                              27. februar 2012

Inatsisartut suleriaasianni § 37 napertorlugu Naalakkersuisunut apeqqut imaattoq 

matumuuna saqqummiuppara:

(Inatsisartuni ilaasortaq, Olga P Berthelsen, Inuit Ataqatigiit)

 

1. Inissianit attartortittakkanit 2010-2011-mut, akiliisinnaagaluarlutik 

akiliisimannginnertik peqqutigalugu, iniminnit anisitaasut qanoq amerlatigippat?

2. Inissianit attartortittakkanit 2010-2011-mut, akiliisinnaassuseqannginnertik 

peqqutigalugu, iniminnit anisitaasut qanoq amerlatigippat?

3. Naalakkersuisut inuit iniminnit anisitaasimasut (arlaannilluunnit peqquteqarpat), 

qanoq iliuuseqarfigineqarnissaat anguniarlugu, anisitsisarnermi malittarisassanik 

suliaqarniarpat? Suliarineqassappat qanoq imaqartinniarneqarpa?

4. Nuummi angerlarsimaffeqanngitsut ornittagassaat, Naalakkersuisut sapaatit 

akunneri arlaqanngitsut matuma nalunaaruitigisaat, qaqugu nuummi 

atulersinneqassava?

5. Sinerissami angerlarsimaffeqanngiffiusuni ornittagaqalersinnaanermut, nuummi 

iliuuserineqartut assigalugit, senerissami arlaanni iliuuseqartoqarniarpa?

Tunngavilersuut:

Inissianik attartortittakkanit attartortut anisitaasimasut, Ineqarnermut Naalakkersuisup 

oqallissaarineranut kisitsisit tunngavissat takorusukkakkit, apeqqutit siulliit marluk 

apeqquteqaatitut ingerlappakka. Isumaqarpunga pingaaruteqartoq inuit arlaatigut 

ajornartorsiuteqarnermik peqquteqarlutik anisitaasimasut, sorliugaluarpataluunniit 

tunngavissarissaartumik oqallisigineqartariaqartut.

Inissianik attartortitsisarneq pillugu Inatsisartut peqqussutaat § 76, imm. 3 naapertorlu-

gu, Naalakkersuisut1 pisussaaffilerneqarsimapput Namminersornerullutik Oqartussat2 

kommunillu inissiaataanit attartortitsiunnaarneq pillugit maleruagassiussallutik.  Malerua-

gassat inatsimmik tunngavilerneqarsimasut ullumikkut, Illuutinik najugaqarfissatut at-

tartortitsisarneq pillugu Namminersornerullutik Oqartussat nalunaarutaanni nr. 12. 23. 

1 Massakkut: Naalakkersuisut

2 Massakkut: Namminersorlutik Oqartussat



april 2008-meersumit aalajangersarneqarput. Nalunaarummi pineqartumi inissiigallartar-

nermut tunngassuteqartunik aalajangersagaqanngilaq.

Siusinnerusukkut Namminersornerullutik Oqartussat kommunillu inissiaataani attartortit-

sinerit atorunnaarsinneqarnissaat pillugit Nalunaarummik peqartoqarsimavoq3. Taanna 1. 

februar 2002-mi atorunnaarsinneqarsimavoq. Peqqussut pineqartoq tunngavigalugu 

pisortat inissiaataanik ingerlatsisuusut pisussaaffilerneqarsimapput inigisassamik allamik 

neqerooruteqarnissamik, tamanna politiit anisitsinerminnut tunngatillugu piumasaqaatigi-

simappassuk. Peqqussummi aammattaaq piumasaqaateqartoqarsimavoq, taartaasumik 

inissiissoqassatillugu inissiap kiassarsimallunilu eqqiluisaarnissaq eqqarsaatigalugu peri-

arfissagissaartuunissaa.

Ulloq manna tikillugu nunatsinni inissianit anisitaasimasut pillugit allamik tunineqarnis-

saanik maleruagassaqartoqanngilaq. Tassami eqqartuussisarnermut Kalaallit Nunaannut4 

inatsimmi allaqqasoqarmat, anisitsinerni naamassinnittuusartut – tamatumani pineqarlu-

tik politiit – anisitsisoqarnissaanik unitsitsisinnaasut, anisinneqartussaq imaluunniit illoqa-

tigiit angerlarsimaffissaaruttussanngussappata, aammalu taamaasiussalluni pissutsit na-

leqquttutut nalilerneqarsinnaassimanngippata.

Ulluinnarni politiit tamanna maleruagassaq tamatigut atortarsimavaat. INI A/S-ip aamma 

tamatuma nassatarisaanik anisinneqartut inigigallagassaanik tunisarpai. Neqeroorut ta-

manna minnerpaamik ilaqutariit immikkut ineeraqarnissamik nassataqartarpoq aammalu 

imermik kuuinnartumik imeqartuussimassalluni. Inissiat taamatut inigigallagassatut in-

nersuussutigineqartartut, tassaagajuttarput inissat aserfallassimanerpaat ajornerpaallu. 

Ilaat imak ajortigisimasarlutik, inuinnarnit attartorumaneerussimanertik pissutigalugu 

inuerussimasarlutik5. 

Maleruagassat massakkutut itsillugit pisortat inissiaataani attartortut eqqartuussisutigut 

illersugaanngillat, inissiamit attartugarisimasaminnit anisitaassagaluarpata, soorlu aki-

ligassaqalersimanertik imaluunniit najugaqartunut allanut akornusersuisimanertik pissuti-

galugu. Tamatumani saniatigut maleruagassaarunnikuuvoq taartaasumik inissamik tuni-

sinermi qanoq taassumap pitsaatiginissaanik naqissusiissunik.

3 Namminersornerullutik Oqartussat kommunillu inissiaataannit attartortittakkanit anisitsisarneq pillugu Namminersornerullutik Oqartussat 
nalunaarutaat nr. 60, 29. december 1994-imeersoq.

4  § 633, imm. 3.

5 Paasissutissat ilaatigut ”Kalaallit Nunaanni Angerlarsimaffeqanngitsut”-nit, Ilaqutariinnermut Peqqissutsimullu Pisortaqarfimmit, 
november 2008, kiisalu Naalakkersuisut 24. januar 2011-mi §37 tunngavigalugu inissaqanngitsut pillugit apeqquteqaammut akissutigisaanit 
takuneqarsinnaapput. 



Ilisimavara Naalakkersuisut nunatsinni, inuit angerlarsimaffeqanngitsut pillugit misissui-

nissamik aallartitsinikuusut. Misissuinermi takuneqarsinnaalissagunarpoq angerlarsimaf-

feqanngitsut kikkuuppat, qanoq atugaqartuuppat, akiliisinnaasimappat, akiliisinnaassu-

seqarsimanngillat il.il. Taassumap saqqummernissaa pissanganarpoq, angerlarsimaf-

feqanngitsut pillugit assilissamik piviusorsiornerusumik takusasaqalissagatta.


